
ABSTRACT 

The article deals with some of the existing forms of regional cooperation in Europe, Benelux 

and Visegrad Group, by presenting their most important features and characteristics, in order 

to present possible solutions/forms for collaboration in the Balkans. The purpose is by 

addressing the benefits and weaknessesin/viability of the aforementioned 

alliances/cooperation, to conclude:1) Is it possible, and desirable to form similar alliances in 

the Balkans where the Republic of Macedonia belongs and 2 ) whether and how they would 

contribute to improving the lives of citizens in both countries. It includes introductory 

remarks, three parts and conclusion. The first part focuses on historical assumptions and 

institutional framework for the operation of the aforementioned collaborations. Furthermore, 

the author outlines the main areas and topics subject of cooperation between countries within 

Benelux and Visegrad Group. The final part of the paper, in a very brief manner, addresses 

the expected “problems” and major challenges that will confront this associations in the near 

future. This paper will contribute to the academic efforts to offer ways for faster and more 

efficient integration of the Balkan countries to the EU, as a prerequisite for a better life for 

their citizens. 

 

ВОВЕД 

Да се зборува за безбедна и стабилна Европа, значи да се зборува за различните форми 

и модели на регионална соработка, претпоставка за остварување на взаемните 

вредности и принципи, нужност за целосна интеграција. Ова е особено битно за делот 

од Балканот кој сеуште се наоѓа во „предворјето„ на ЕУ. Во тој контекст, регионалната 

соработка е камен-темелник на рамката на ЕУ за земјите од западен Балкан – процесот 

за стабилизација и асоцијација, кој им нуди можност за евентуално членство и кој 

треба да им помогне да се справат со заедничките предизвици: загадувањето, 

транспортната инфраструктура, просторното планирање, енергијата, прекуграничниот 

криминал и сл.
1
 Постоењето на одредени форми на соработка, воспоставени со цел да 

ги бранат заедничките интереси и да промовираат добросостојба во/помеѓу државите, е 

во целосна согласност со основните европски постулати. Делувањето на овие 

соработки воопшто не претставува замена за членството во Европската унија, ниту пак 

истото го исклучува! 

Во таа смисла, трудот ќе ја презентира суштината на некои постоечки модели и форми 

на регионална соработка, Бенелукс и Вишеградската група (В4). Целта на трудот е 

преку посочување на придобивките и слабостите во/од опстојувањето на споменатите 

соработки, да се извлече заклучок: 1) дали е возможно и пожелно формирање на 

слични функционални сојузи на делот од Балканот каде припаѓа и Република 

Македонија и 2) дали и како тие би придонеле кон подобрување на животот на 

граѓаните во посочените држави.  

Текстот ќе допринесе кон академските напори да се понудат начини за поефикасно и 

побрзо интегрирање на дел од балканските земји кон ЕУ, но и генерално кон нудењето 

решенија за создавање услови за подобар живот на граѓаните.
2
 

ИСТОРИСКИ ПРЕТПОСТАВКИ И ИНСТИТУЦИОНАЛНА РАМКА ЗА 

ДЕЈСТВУВАЊЕ НА БЕНЕЛУКС И ВИШЕГРАДСКАТА ГРУПА 

На почетокот да ја одгатнам дилемата зошто токму овие два сојуза се земени како 

примери за разработка во трудот. Основната причина лежи во фактот дека се работи за 

форми на здружување кои меѓусебно се разликуваат во мноштво аспекти: временски/ 

историски момент на настанување (Бенелукс-средина на 20ти век, В4-крајот на 20тиот 

век); здружуваат делови од Европа кои по многу карактеристики (географска 

позиционираност, историја, култура, општествено уредување и др.) меѓусебно се 

различни (Бенелукс-запад, В4-центар); областите и прашањата што се примарен 

предмет на соработка се разликуваат (Бенелукс-прашања од економски и социјален 

карактер, В4-прашања од културен и образовен карактер); сосема различна 

структурална и институционална рамка и начин на делување (Бенелукс-точно 

                                                           
1
 Olli Rehn, Regional Cooperation in the western Balkans: A policy priority for the European Union, Belgium 

2005. 
2
 Цел на авторот е, помеѓу другото, да ја поттикне академската јавност (како активен чинител во 

креирањето на јавната свест), гласно да споделува идеи за можните форми на соработка, ослободени од 

стегите на крутата политика и предрасудите. Имено, ова е особено важно за Балканот каде, најчесто, 

градењето сојузи и кооперација помеѓу државите се поистоветува и изедначува со идејата за создавање 

т.н. „големи држави„. Така, за вакви идеи речиси воопшто да не се дискутира поради тесниот видокруг 

(дека со тоа ќе се загрози независноста, интегритетот и самостојноста на државите)!  

определени институции со конкретни надлежности, В4-без строга институционална 

рамка); разлики во остварувањето односи со другите држави и форми на соработка и 

др. Но, има и работи што се заеднички за обете: желбата кај државите да се здружат со 

цел да ги артикулираат своите интереси; надминувањето на застарените гледишта кон 

„националната држава„; ставањето на граѓанинот на преден план и др. 

Оттука, преку суштината на овие различни форми на здружување, идејата е да се 

понуди најсоодветен модалитет за соработка помеѓу државите на овој дел од Балканот.  

Историски гледано, Бенелукс (соработка помеѓу Белгија, Холандија и Луксембург), ги 

бележи своите зачетоци во 1922 год. кога била креирана Белгиско-Луксембуршката 

Економска Унија. Оваа соработка била продлабочена и проширена со стапувањето во 

сила на Царинската унија помеѓу Холандија, Белгија и Луксембург во 1948 год. која ги 

„ослободува„ меѓусебните трговски односи од царински давачки и воспоставува 

унифицирани такси за трети земји.
3
 Позитивните ефекти од делувањето, довеле до 

потпишување на Договорот за основање на Економската Унија Бенелукс
4
 (потпишан 

1958 год., на сила од 1960 год. со важност 50 год., придружен со Конвенција за 

преодни одредби кој ги дефинира дозволените исклучоци, рокови и услови за примена 

на Договорот). Новиот Договор од 2008 год.
5
 ја потврдува силната определба на 

неговите потписници за интензивна прекугранична соработка, како и работење со 

други европски земји или регионални здруженија, нужна претпоставка за целосна 

европска интеграција.
6
 

Што е битно кога се зборува за историскиот контекст и значење на Бенелукс, а може да 

биде од корист за здружувањето на балканските земји? Значајна претпоставка за 

нејзиното основање е фактот што трите земји, всушност, преставувале еден политички 

ентитет (1815-1830 год.), како и во 15тиот и 16тиот век, што укажува на постоење 

историски конекции, заеднички вредности и делење блиски културни, географски и 

општествени врски илјадници години, и покрај разликите во политичката идеологија и 

практика, како и честите војувања! Поради тоа честопати трите земји биле групирани 

во единствен конгломерат познат под називот „Ниски земји„. Во голема мера, кон 

                                                           
3
 За историскиот развиток на Бенелукс: http://www.benelux-parlement.eu/en/benelux/geschiedenis.asp 

4
 http://www.cris.unu.edu/riks/web/treaties/Benelux.pdf 

5
http://www.wipo.int/edocs/lexdocs/treaties/en/rbeu/trt_rbeu.pdf  

6
 Како што на шега меѓу граѓаните на овие земји се вели „BeNeLux certainly does have something to do 

with BeNefit and Luxury – the benefits of Luxembourgian banking and the luxury of Belgian chocolates and 

Dutch endless tulip fields of Keukenhof!„ 

здружувањето придонела и лоцираноста помеѓу најмоќните европски сили Франција и 

Германија.
7
 До основање на унијата се одело постепено, најпрво преку билатерална 

соработка помеѓу Белгија и Луксембург, со подоцнежно вклучување на Холандија, при 

што, соработката била сосредоточена исклучиво на царинските прашања, а дури потоа, 

со договорот од 1958, се поставени темели на целосната внатрешна економска унија. 

Со тоа целта на Бенелукс-целосна економска интеграција преку обезбедување 

слободно движење на лица, стоки, капитал и услуги, проследена со координирана 

политика во економската, финансиската и социјалната сфера и преку спроведување на 

заедничка политика во надворешната трговија, се промовира во прв целосно слободен 

внатрешен пазар на труд, движење на капитал и услуги. Сосема оправдано Бенелукс се 

сметал за „ветувачки експеримент„ преку кој соседните земји ќе формираат најпрво 

царински унии, кои потоа би можело да се спојат во пошироки универзални економски 

унии, типичен пример за меѓународна интеграција и соработка.
8
 

Бенелукс придонел кон основање на Европската Унија, иако е основана подоцна во 

однос на директните претходници на Унијата (ЕЗЈЧ и ЕЕЗ), а се смета и за важна 

иницијатива за понатамошен развој на Европа.  

Вербата во целисходноста и важноста од опстојувањето на Бенелукс, како и решеноста 

овој „обид„ да успее, земјите-членки го докажале преку склучувањето на детално 

разработен договор, кој, токму поради „здравите темели„ за соработка успеал да биде 

функционален во текот на половина век опстојување!  

„Вредноста„ на Бенелукс како форма на соработка особено е потенцирана од нејзината 

прецизна институционална поставеност-целосно изграден систем на институции, со 

точно утврдени надлежности и дејствување: 1)Комитет на министри; 2)Совет; 

3)Интерпарламентарен консултативен совет; 4)Суд на правдата; 5)Генерален 

секретаријат. За „длабочината„ на соработката говорат и следните факти: годишен 

буџет за функционирање на институциите на унијата; Службено гласило за објавување 

на донесените одлуки; принципи на заедничка политика и соработка со други држави и 

регионални структури; својство на Бенелукс како меѓународен правен субјект за 

                                                           
7
 Jones, Erik. “The Benelux Countries: Identity and Self-Interest.” Member States and the European Union, 

Oxford: Oxford University Press, 2003. 
8
 Wouters, Jan and Maarten Vidal. “Towards a Rebirth of Benelux?” Leuven Centre for Global Governance 

Studies, Katholieke Universiteit Leuven, Paper No. 2, July 2007. 

остварување привилегии и имунитет; Договор за функционирање на унијата со 

неопределено времетраење и др.
9
 

Вишеградската Група
10

 (В4), формирана 1991 год. на состанок на највисоки државни 

претставници на тогашната Чехословачка, Полска и Унгарија, во суштина создава 

имагинарен лак на поврзување со идејата презентирана во 1335 год., со што се 

потврдува поврзаноста и желбата на споменатите ентитети да се интензивира 

меѓусебната соработка и пријателство на ниво на централно европски држави. 

Всушност, овој вид на соработка помеѓу четирите држави е резултат и на тоа што тие 

отсекогаш биле дел од една единствена цивилизација, споделувајќи културни и 

интелектуални вредности и заеднички корени на религиозните традиции, кои граѓаните 

на овие држави сакаат да ги зачуваат и зајакнат.
11

 Основачите на овој сојуз верувале 

дека меѓусебните духовни, културни и економски влијанија долг низ години, кои 

произлегуваат од географската поврзаност и блискост, би можело да преставуваат 

„плодна почва„ за успешна соработка заснована на природен историски развој. 

Дополнителна нишка што ги поврзала овие држави е нивната изразена аспирација да 

станат полноправни членки на Европската унија, гледајќи на нивната интеграција во 

ЕУ како на уште еден чекор напред во процесот на надминување на вештачките линии 

на поделба преку взаемна поддршка.
12

 

При формирањето на Вишеградската Група, од пресудна важност биле 4 фактори:
13

 

- Желбата да се елиминираат остатоците од комунистичкиот блок во Централна 

Европа; 

- Желбата за надминување на историските непријателства помеѓу земјите од овој 

регион; 

                                                           
9
 Прашањето за институционалната рамка и структурната поставеност е мошне комплексно,од 

есенцијална важност, и од тие причини овие сегменти само се наведени, а за нивна подетална разработка 

е неопходно да се посвети цел еден труд! 
10

 http://www.visegradgroup.eu/ 
11

 Или како што вели Michal Koran “Вишеградската Група ги одразува напорите на земјите од Централна 

Европа да работат заедно во голем број на области од заеднички интерес во рамките на сите форми на 

европска интеграција. Исто така, не треба да се занемари и фактот дека земјите од овој регион отсекогаш 

биле на крстопатот помеѓу Западот и Истокот, и затоа биле и честопати оспорувани„,  Sabic, Z., Drulak, 

P., Regional and International Relations of Central Europe, Palgrave Macmillan, p. 201-218, 2012. 
12

 Тие ја постигнале оваа цел во 2004 год., кога сите 4 држави станале полноправни членки на ЕУ. 
13

 Имено, државите се нашле во слична ситуација, каде се зацртале неколку основни цели: целосно 

враќање на државната независност, демократија и слобода; отстранување на сите постоечки социјални, 

економски и духовни аспекти на тоталитарниот систем; изградба на парламентарна демократија, 

модерна правна држава, почитување на човековите права и слободи; создавање на модерна слободна 

пазарна економија; целосна вклученост во европскиот политички,економски и безбедносен систем и 

легислатива.  

- Верувањето дека преку заеднички напори полесно ќе се остварат поставените 

цели-да се постигне општествена трансформација и да се придружат кон 

европскиот интеграциски процес и 

- Блискоста на идеите на владеачките политички елити. 

Вмрежувањето на државите одело постепено, поаѓајќи од целта да се зачува и 

промовира културната кохезија, преку зголемување на соработката во сферата на 

културата, образованието, науката и размената на информации.  

Основа за функционирање на В4 преставува Декларацијата за соработка 1991 год.
14

, 

дополнета со Анекс кон содржината на Вишеградската Соработка (2002 год.), 

Вишеградската Декларација од 2004 год. (усвоена поради утврдувањето на 

понатамошната „судбина„ на групата по зачленувањето на државите во ЕУ) и 

Декларацијата од Братислава по повод 20-годишнината од нејзиното опстојување. 

Фактот што декларацијата како правен документ има мошне ограничена обврзувачка 

сила (повеќе морална, отколку правна), но и содржински е мошне оскудна, ни зборува 

за определбата на државите-членки на В4 за создавање на еден „полабав„ сојуз, без 

стриктни ограничувања и обврзувања. Оваа констатација уште повеќе се потврдува ако 

се земе предвид структуралната поставеност на В4: таа не е институционализирана на 

било кој начин, туку се заснова исклучиво врз принципот на периодични состаноци на 

државни преставници на различни нивоа (шефови на држави, премиери, стручни 

консултации); се одржуваат годишни самити, а во меѓувреме, една од земјите има 

претседателство со одговорност да изготви годишен акциски план.
15

 

ОСНОВНИ ОБЛАСТИ НА СОРАБОТКА 

Карактерот на соработката, во суштина се сведува на основните прашања и сфери на 

заеднички интерес помеѓу државите-членки, кои биле мотиватор за нивното 

здружување, но и пресуден фактор за опстојување на унијата. 

Во таа смисла, како што укажува и називот на Договорот, Бенелукс претставува форма 

на длабинска економска соработка. Таа произлегла од решеноста на државите да се 

зајакнат меѓусебните економски врски преку обезбедување слободно движење на лица, 

                                                           
14

 http://www.visegradgroup.eu/documents/visegrad-declarations/visegrad-declaration-110412-2 
15

 Меѓународниот Вишеградски Фонд е единствената институција во рамки на В4 што треба да обезбеди 

финансиска поддршка на развојот на соработката во културата, научната размена, истражување, 

едукација и др.  

стоки, капитал и услуги. Оттука и определбата да се координираат нивните политики 

на економски, финансиски и социјален план, со цел да се постигне највисоко можно 

задоволително ниво на вработување и највисок животен стандард на своите граѓани, во 

согласност со економските услови и компатибилно со одржувањето на монетарна 

стабилност.  

Економската унија Бенелукс е воспоставена со јасна цел: обезбедување целосно 

слободно движење на лица, стоки, капитал и услуги. Во тој контекст, утврден е 

еднаков третман на државјаните на секоја од договорните страни во однос на: слобода 

на движење, престој и населување; услови за вработување; пружање услуги; капитални 

трансакции; надоместоци од социјално осигурување; даноци и давачки од било каков 

вид; остварување на граѓански права, правна и судска заштита. Истовремено, 

обезбеден е целосно слободен проток на стоки помеѓу државите, што во суштина се 

сведува на еднаков третман на стоките без оглед на тоа од која држава доаѓаат или кон 

која држава се насочени, или поточно сите стоки во рамки на територијата на Бенелукс 

уживаат карактер на национален производ.
16

 Не постои никаква забрана или 

ограничување за трансфер на капитал меѓу државите-членки. Исто така, пружањето 

услуги во рамки на унијата е ослободено од даноци, надоместоци, или давачки од било 

каков вид, забрани, рестрикции и ограничувања. Битно е да се напомене дека 

договорот предвидува усогласување на ставовите и заедничка политика кон останатите 

држави во сферата на надворешната трговија и плаќањата, единствена усогласена 

царинска стапка и останати давачки и надоместоци; процедури за издавање лиценци и 

квоти; но и задолжителни консултации и утврдување мерки за обезбедување монетарна 

стабилност во рамки на унијата. 

По долгогодишното функционирање на унијата, се увидела потреба од утврдување 

„нови„ области на соработка, покрај оние од „чисто„ економска природа и соработка 

на планот на прекуграничната полиција. Поради тоа, со Договор од 2010 год. е 

предвидено продолжување на уште попродлабочена соработка во сите економски 

сфери, но исто така, утврдена е обврската за изготвување на повеќегодишна работна 

програма во која ќе се дефинираат приоритетните области на соработка.
17

Заедничката 

програма за работа треба да се однесува на: Довршување на внатрешниот пазар; 

                                                           
16

 Сообраќајот на стоки меѓу државите е целосно ослободен од разни давачки, даноци, надоместоци за 

увоз, акциза; ослободени од сите забрани и ограничувања од економска или финансиска природа, или 

валутни ограничувања;  
17

 Член 3 став 1 од Договорот. 

целосно усогласување на социјалната политика, на политиката во врска со енергијата и 

климата; интензивна соработка во сферата на транспортот и комуникациите; соработка 

во однос на животната средина, природата, земјоделството и природните зони; 

заедничка политика во врска со визи и имиграција, полициска соработка, соработка во 

поглед на управувањето со кризи и справување со катастрофи, како и во однос на 

борбата против тероризмот и даночните измами; соработка во други области, кога 

договорните страни ќе утврдат таква потреба.
18

  

За разлика од Бенелукс, Вишеградската Група ужива репутација на здружување кое е 

примарно ориентирано кон унапредување на соработката помеѓу државите во 

културата, образованието и науката. Во Вишеградската Декларација 1991, страните се 

согласиле да превземат повеќе заеднички практични чекори: да го усогласат своето 

работење за креирање соработка и блиски контакти со европските институции и да 

одржуваат редовни консултации за безбедносни прашања; ќе настојуваат да се 

остварат слободни контакти меѓу граѓаните, институциите, црквите и општествените 

организации; да развиваат економска соработка врз принципите на слободниот пазар и 

трговија, а ќе се стремат и да создадат поволни услови за директна соработка на 

претпријатијата и странски капитални инвестиции; ќе се фокусираат на развој на 

комуникациската инфраструктура, енергетските системи и телекомуникациските 

мрежи; ќе ја зајакнат соработката во екологијата; ќе создадат услови за слободен 

проток на информации, медиуми и културни вредности; ќе ја развиваат 

мултилатералната соработка за да обезбедат поволни животни услови за малцинствата; 

ќе ја поддржат соработката на заинтересираните локални самоуправи и 

воспоставувањето на под-регионални контакти.
19

 

Со Братиславската Декларација 2011 год., потврдени се дотогашните определби и 

сфери на заедничко делување на членките на В4. Но покрај тоа, особен акцент е ставен 

на потребата да се зајакне европската енергетска безбедност преку проширување и 

продлабочување на внатрешниот енергетски пазар и развивање на енергетската 

инфраструктура, интерконекциите за гас и модернизација на нафтените мрежи. 

Заложбите на групата се свртени и кон развој на транспортната инфраструктура.  

                                                           
18

 Член 3 став 2 од Договорот од 2010 год. 
19

 Како што изјавил чешкиот амбасадор Владимир Галушка „На дневен ред на В4, други приоритети се 

поинтензивна регионална соработка, стабилизација на Западен Балкан, енергетската безбедност и 

меѓукултурниот дијалог. Конкурентноста во областа на внатрешниот пазар, истражувањето и 

образованието, информатичкото општество, заштита на животната средина и соработката со други 

региони и меѓународни организации„.  

ПРЕДИЗВИЦИ И ПРЕТПОСТАВКИ ЗА ИДНИНАТА НА СПОМЕНАТИТЕ 

СОЈУЗИ 

Секоја форма на соработка има смисла и иднина се додека им служи и допринесува за 

остварување на интересите на граѓаните. Самиот факт што Бенелукс, не само што 

опстојува туку и ги проширува своите видици, зборува дека унијата ја оправдала 

својата цел-да биде генератор на подобар живот за своите граѓани, пример за успешна 

соработка кој ќе им биде од корист на други региони и фактор што ќе допринесува за 

остварување на заедничките европски вредности и постулати.    

Сосема е јасно дека развојот на Европа/ЕУ во голема мера ќе ја дефинира формата и 

содржината на соработката Бенелукс. И покрај тоа, Бенелукс сеуште го има приматот 

во неколку области на европската интеграција: еколошкото планирање, одредени 

делови од транспортната политика, бројни прописи за функционирање на внатрешниот 

пазар. Бенелукс им овозможува на своите членки да настапат со усогласен став во 

однос на европските иницијативи и важни прашања. Заедничкото дејствување им 

„дава„ поголема тежина и значење на нивните ставови, притоа изедначувајќи ги со 

„големите„ членки на ЕУ, со што можат моќно и ефективно да ги бранат своите 

специфични интереси. Исто така, некоординираноста помеѓу земјите како резултат на 

неусогласените прописи, пристап или административна организација, е многу 

поедноставно да се постигне помеѓу 3 држави, споредено со 28 ЕУ-членки.
20

 Бенелукс 

ќе продолжи да ја „игра„ улогата на иницијатор, платформа за политичка кооперација, 

лабораторија и медијатор.
21

  

За разлика од Бенелукс, В4 не се смета за витална регионална институција, ниту пак е 

„жешка„ тема во центрите на светската политика. Тоа се должи на отсуството на јасен 

изграден идентитет, прецизна институционална поставеност на соработката (една 

единствена институција-Меѓународен Вишеградски Фонд), што влијае врз намалување 

на нејзината ефикасност, ефективност и значење.
22

 Исто така, на Вишеградската група 

и се „приговара„ што не застапува „политика на приоретизирање„ односно не е 

фокусирана кон решавање на реални животни проблеми на граѓаните, туку на 

                                                           
20

 Поопширно види во:Carbone, M., European Politics and European Integration-From the Constitution to the 

Lisbon Treaty, Edward Elgar Publishing Limited, London, 2010. 

21
 The future of the Benelux cooperation in a changing Europe, executive summary conference, Bourglinster 

Luxembourg, February 2007. 
22

 Поопширно види во: Bugejaski, J., Visegrad’s past, present and future, Hungarian Review Volume 2, no.3, 

2001. 

соработка и активности од некомерцијална природа. Впрочем, и во „редовите„ на 

групата постојат сеуште неусогласени ставови за тоа дали е неопходно соработката да 

се институционализира (со поставување прецизна рамка на институции со точно 

утврден состав и надлежности) или треба да се продолжи таа „лабава„ врска помеѓу 

четирите држави? Покрај тоа, останува дилемата дали идната соработка треба да биде 

сосредоточена кон области како што се културата, образованието, науката, животната 

средина, инфраструктура и сл. или ќе се интензивира во сферата на економијата и 

трговијата?  

ЗАКЛУЧОК 

Успешното опстојување на поголемиот дел од регионалните здруженија на држави, 

меѓу кои Бенелукс и Вишеградската група, ја потврдуваат потребата и целисходноста 

од постоењето на регионални форми на соработка, во корист на самите држави, 

меѓународната заедница во целина, а особено во однос на граѓаните и нивните 

интереси.  

Актуелните прилики укажуваат на фактот дека е неопходна поблиска соработка помеѓу 

земјите на Западен Балкан, а особено помеѓу оние кои сеуште не се полноправни 

членки на ЕУ. Таа сигурно ќе им помогне побрзо и полесно да ги исполнат зацртаните 

услови за членство, но и да креираат поконкурентно подрачје од аспект на развој на 

економските, социјалните и севкупните општествени прилики во секоја поединечна 

земја.  

За успешност во функционирањето на соработката помеѓу земјите од посочениот дел 

на Балканот, неопходна е најпрво политичка волја и недвосмислена решителност на 

државните структури продлабочено да се соработува во одредени заеднички сфери на 

интерес. Во исто време, постојано треба да се работи на интензивирање на врските 

меѓу граѓаните од државите, бидејќи тие се „базата„ преку која всушност се развива и 

остварува идејата за соработка. Од круцијално значење е да се одбере најсоодветната 

форма на соработка, која во најголема мера одговара на особеностите на овој дел од 

Европа, при што, соработката е потребно да се развива постепено, со приоретизирање 

на оние сфери кои се од најголем интерес на граѓаните од посочените земји.  



11 
 

Времето „работи„ во интерес на интензивирање на соработката помеѓу државите од 

Западен Балкан, како неопходна претпоставка за подобра иднина на регионот и 

неговите граѓани! 

 

Клучни зборови: регионална соработка, балкан, Бенелукс, Вишеградска група, 

интеграција 

 

 

 

 

 

 

 

 

 

 

 


